R E L A C I O N

MBI PROJEKTLIGJIN
“PËR REGJIMIN FISKAL NË SEKTORIN HIDROKARBUR” 
I. QËLLIMI I PROJEKTLIGJIT DHE OBJEKTIVAT QË SYNOHEN TË ARRIHEN.

Propozimi i projektligjit “Për Regjimin Fiskal në Sektorin Hidrokarbur”  është mbështetur në nenet: 78, 83 pika 1 dhe 155 të Kushtetutës.
Projektligji i propozuar synon:

· Të sqarojë regjimin fiskal për operacionet hidrokarbure; 
· Të qartësojë çështjet e shumta që shkaktojnë vështirësi në praktikë dhe të promovojë gjerësisht transparencën; 
· Të ndërtojë një ndërlidhje ndërmjet marrëveshjeve dhe ligjit ekzistues të taksave; 
· Një qartësi më të madhe përsa i përket roleve përkatës në administrimin e regjimit fiskalsi dhe me çështjet e ngritura lidhur me shpërndarjen e përgjegjësive administrative për regjimin. Marrëveshjet hidrokarbure administrohen nga rregullatori i industrisë (Agjencia Kombëtare e Burimeve Natyrore; AKBN), por ligjet e taksave administrohen nga Administrata Tatimore. 

II. VLERËSIMI I PROJEKT-AKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE. 

Ky projektligj nuk është parashikuar në programin analitik të projekt-akteve që do të paraqiten për shqyrtim në Këshillin e Ministrave gjatë vitit 2019.
III. ARGUMENTIMI I PROJEKTLIGJIT LIDHUR ME PËRPARËSITË, PROBLEMATIKAT, EFEKTET E PRITSHME. 
Nëpërmjet një grupi asistence teknike nga departamenti i çështjeve fiskale në FMN në qershor 2018 u arrit në një vlerësim teknik dhe krahasues të regjimit aktual fiskal. Ky grup vlerësoi regjimin, veçanërisht në drejtim të sigurimit të përfitimit më të madh për vendin nga burimet e veta hidrokarbure, pa dekurajuar investimet në sektor. Ai identifikoi natyrën hibride të regjimit dhe vështirësi të shumta me të.

Raporti i grupit paraqiti alternativat kryesore për reforma për adresimin e këtyre çështjeve. Alternativa e parë e paraqitur në raport synon të adresojë vështirësitë e sistemit aktual, ndërkohë që njëkohësisht është më pak penguese në kushtet e ndryshimit nga regjimi ekzistues. Kjo alternativë premton të sigurojë bazën më të mirë (ndërmjet alternativave) për të rinegociuar marrëveshjet ekzistuese. Gjerësisht, drafti i regjimit të ri zbaton alternativën e parë.

Projekligji është strukturuar me fokus adresimin e çështjeve me regjimin ekzistues, specifikimin me qartësi të regjimit fiskal për operacionet hidrokarbure dhe ndërlidhjen e tij me regjimin rregullator ( bazuar në ligjin për hidrokarburet (kërkimi dhe prodhimi) i 1993, “ligji i sektorit”).  Për të mbështetur qartësinë, renta e hidrokarbureve trajtohet në projektligj, duke u zhvendosur nga ligji i taksave kombëtare.
Ky projektligj  fokusohet  në “operacionet hidrokarbure” siç përcaktohet nga ligji i sektorit. Personat që kryejnë operacionet hidrokarbure janë të autorizuar nga marrëveshje për nxjerrjen e hidrokarbureve shqiptare dhe regjimi fiskal është çmimi që ata paguajnë për këtë të drejtë. Një çështje veçanërisht e vështirë është e drejta e kontraktorëve për të përdorur persona të tjerë për nxjerrjen e naftës shqiptare, dmth., përdorimi i nënkontraktorëve. Me lidhjen e një marrëveshjeje hidrokarbure me një person të caktuar, regjimi rregullator nënkupton që ai person do të kryejë operacionet hidrokarbure. Ka një ndarje të vogël mes një nënkontraktori që kryen operacione hidrokarbure në emër të kontraktorit dhe nënkontraktorit që shkon përtej këtij pragu dhe drejton drejtpërdrejt operacionet (që ndalohet nga ligji i sektorit). Në kërkimin e një ekuilibri të duhur në këtë drejtim, drafti siguron një të drejtë për të zgjeruar (me vendim të Këshillit të Ministrave) funksionimin e regjimit fiskal tek nënkontraktuesit në rrethana të caktuara. Gjerësisht, këto rrethana përfshijnë raste, ku risku që të ketë abuzim me regjimin fiskal është më i madh. Këto janë gjithashtu rrethana ku rregullatori i sektorit duhet të shqetësohet që kontraktori nuk është drejtpërdrejt dhe plotësisht i angazhuar në përmbushjen e detyrimeve sipas marrëveshjes. Dispozitat e përgjithshme gjithashtu qartësojnë se, megjithëse fokusi kryesor i draftit është tek renta dhe tatim fitimi, veçanërisht dispozitat për marrëveshjet hidrokarbure zbatohen për të gjithë taksat e aplikueshme për kontraktorët.
IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR .
Propozimi i projektligjit “Për Regjimin Fiskal në Sektorin Hidrokarbur”  është mbështetur në nenet: 81, 83 paragrafët 1 dhe 155 të Kushtetutës.

V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKT-AKTET NORMATIVE).

Projektligji nuk synon përafrimin me legjislacionin komunitar.
VI.  PËRMBLEDHJE SHPJEGUESE E PËRMBAJTJES SË  PROJEKT-AKTIT. 
Projektligji përbëhet nga 30 nene:
Në nenin 1, parashikohet regjimi fiskal i zbatueshëm për operacionet hidrokarbure.
Në nenin 2, përcaktohet fusha e zbatimit e ligjit.
Në nenin 3, përcaktohen taksat/tatimet e rregulluara sipas këtij ligji.

Në nenin 4, përcaktohet kuptimi i termave të përdorur në këtë ligj.

Në nenin 5, parashikohet aplikimi i rentës për hidrokarburet, mënyra e llogaritjes si dhe rastet kur nuk aplikohet rentë. 

Në nenin 6, parashikohet përcaktimi i vlerës së tregut të hidrokarburit mbi të cilin llogaritet renta.

Në nenin 7, përcaktohet aplikimi i tatimit mbi fitimin.  Llogaritja dhe tatimi sipas këtij ligji për fitimet e tatueshme për operacionet hidrokarbure dhe sipas ligjit nr. 8438, datë 28.12.1998 "Për tatimin mbi të ardhurat", i ndryshuar, për operacionet jo hidrokarbure.
Nenin 8, përcakton se cilët operacione hidrokarbure përbëjnë një operacion të veçantë hidrikarbur.
Në nenin 9, përcaktohet mënyra e llogaritjes së fitimeve të tatueshme dhe cilat janë humbjet nga operacionet hidrokarbure të lejuara dhe të palejuara.

Neni 10 i projektligjit, përcakton zërat që përbëjnë të ardhurat nga një operacion i veçantë hidrokarbur, si dhe të ardhurat e përjashtuara nga një operacion i veçantë hidrokarbur.

Në nenin 11, përcaktohen  kushtet që duhet të përmbushen që një shpenzim i operacionit të veçantë hidrokarbur të jetë i zbritshëm, si dhe cilat janë shpenzime të zbritshme.

Neni 12, përcakton cilat janë shpenzimet e pazbritshme. 
Në nenin 13, parashikohet menyra e logaritjes dhe kontabilizimit të shumave të përfshira ose të zbritura në llogaritjen e fitimeve të tatueshme të një operacioni të veçantë hidrokarbur.
Neni 14, përcakton të drejtën hidrokarbure, si dhe rregullat që zbatohen për qëllimet e llogaritjes së fitimeve të tatueshme nga operacionet jo hidrokarbure sipas Ligjit nr. 8438, datë 28.12.1998 "Për tatimin mbi të ardhurat", i ndryshuar.

Në nenin 15, parashikohen pasojat tatimore që shkaktohen nga transferimi tërësisht ose pjesërisht i një të drejte hidrokarbure dhe rregullat që zbatohen për operacionet hidrokarbure.
Në nenin 16, përcaktohet fondi i miratuar i rehabilitimit dhe rastet kur nje tepricë në një fond të miratuar rehabilitimi të një operacioni të veçantë hidrokarbur të kryer nga një person, përfshihet në të ardhurat nga operacioni.

Neni 17, përcakton rastet e detyrimit të marrjes në konsideratë të marrëveshjeve hidrokarbure.

Neni 18, përcakton rastet se kur një klauzolë e stabilitetit të regjimit fiskal është një klauzolë e miratuar e stabilitetit të regjimit fiskal dhe kur pushon së qëni një klauzolë e miratuar e stabilitetit të regjimit fiskal.

Në nenin 19 të projektligjit, parashikohet se njësitë e vetëqeverisjes vendore duhet të zbatojnë lehtësim nga taksat dhe tarifat vendore të parashikuara nga marrëveshja hidrokarbure.
Në nenin 20, përcaktohet se një palë në një marrëveshje hidrokarbure nuk mund të pretendojë përfitime të dyfishta nga marrëveshjet hidrokarbure.

Neni 21 i projektligjit, parashikon që mbajtja e llogarive dhe pagesa e detyrimeve tatimore nga personat që kryejnë operacione hidrokarbure dyhet të bëhet në monedhën vendase, siç parashikohet me ligjin nr. 9920, datë 19.05.2008 "Për procedurat tatimore në Republikën e Shqipërisë", të ndryshuar.
Neni 22, përcakton mënyrën dhe afatin e deklarimit dhe pagesës së rentës minerare, si dhe çfarë duhet të përcaktojë deklarata tatimore e rentës minerare.

Në nenin 23, përcaktohet detyrimi i paraqitjes të një deklarate tatimore për operacionet hidrokarbure të kryera nga personi dhe një tjetër për operacionet jo hidrokarbure. Deklarata tatimore për operacionet hidrokarbure duhet të raportojë fitimet e tatueshme veçmas për çdo operacion të veçantë hidrokarbur. Për deklaratat tatimore të operacioneve hidrokarbure dhe jo hidrokarbure zbatohet Neni 29 i Ligjit nr. 8438, datë 28.12.1998 "Për tatimin mbi të ardhurat", i ndryshuar. Për pagesën e tatimit mbi fitimin për sa i përket operacioneve hidrokarbure dhe jo hidrokarbure, zbatohet sistemi i kësteve i parashikuar me nenin 30 të Ligjit nr. 8438, datë 28.12.1998 "Për tatimin mbi të ardhurat", i ndryshuar.
Në nenin 24, parashikohet marrëdhënia e këtij ligji me Ligjin nr. 9920, datë 19.05.2008 "Për procedurat tatimore në Republikën e Shqipërisë", i ndryshuar.

Neni 25, parashikon mënyrën e koordinimit dhe detyrat e administratës tatimore dhe autoritetit rregullator në administrimin e këtij ligji.

Neni 26, parashikon detyrimin e mbajtësit të së drejtës hidrokarbure për të përgatitur parashikime financiare, periudhën e raportimit, afatet e raportimit sipas Udhëzimit të Ministrit përgjegjës për financat, si dhe penalitetet në rastin e mos zbatimit të nenit.
Në nenin 27, përcaktohen rastet në të cilat humbjet e lejuara të operacionit të veçantë hidrokarbur përfshijnë kostot e parikuperuara të operacionit.

Neni 28, përcakton aktet që do të shfuqizohen dhe ndryshohen me hyrjen në fuqi të këtij ligji.

Neni 29, ngarkon Ministrin përgjegjës për financat për nxjerrjen e udhëzimeve për zbatimin e këtij Ligji.
Në nenin 30, përcaktohet se ky ligj hyn në fuqi 15 ditë pas botimit në Fletoren Zyrtare
VII. INSTITUCIONET DHE ORGANET QË NGARKOHEN PËR ZBATIMIN E    KËTIJ AKTI.
Për zbatimin e këtij akti, ngarkohet Ministria e Financave dhe Ekonomisë, Ministria e Infrastrukturës dhe Energjisë, Drejtoria e Përgjithshme e Tatimeve, Agjencia Kombëtare e Burimeve Natyrore.
VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKT-AKTIT. 

Ministria e Financave dhe Ekonomisë ka draftuar projektligjin. Ky projektligj i dërgohet për mendim Ministrisë së Drejtësisë, Ministrisë së Infrastrukturës dhe Energjisë, Ministrit të Shtetit për Mbrojtjen e Sipërmarrjes, Ministrit të Shtetit për Marrëdhëniet me Parlamentin.
IX. RAPORTI I VLERËSIMIT TË TË ARDHURAVE DHE SHPENZIMEVE          BUXHETORE. 

Miratimi i këtij projektligji nuk paraqet efekte financiare në buxhetin e shtetit.
                                                                                                         MINISTËR 

                                                                                                         Anila Denaj
Relacion shpjegues për Projektligjin,“Për regjimin fiskal në sektorin hidrokarbur”.


